
Annotatsiya: Ushbu maqolada aqli zaif bolalar bilan olib boriladigan korreksion-

pedagogik ish tizimida didaktik o‘yinlarning o‘rni va ahamiyati yoritilgan. Bundan 

tashqari didaktik o‘yinlarning turlari, ularni to‘g‘ri tanlash va qo‘llash tamoyillari, 

individual va guruhli mashg‘ulotlardagi ahamiyati haqida malumotlar berilgan. 

Shuningdek, erta pedagogik o‘rganish va individual yondashuvning muhimligi 

ta’kidlangan.  

Aqli zaif bolalar bilan ishlash korreksion-pedagogik tizimda asosiy masalalardan 

biri hisoblanadi. Ularning rivojlanishi turli jihatdan cheklangan bo‘lib, nutq, tafakkur, 

xotira, diqqat va ijtimoiy ko‘nikmalarda sustlik kuzatiladi. Shu sababli, korreksion-

pedagogik ish tizimida didaktik o‘yinlar muhim vosita sanaladi. Didaktik o‘yinlarning 

asosiy ahamiyati shundaki, bolaning psixologik, kognitiv, motor va ijtimoiy jihatidan 

rivojlantiradi hamda o‘quv faoliyatini qiziqarli va samarali bo‘lishini ta’minlaydi¹. 

O‘zbekiston Respublikasi Xalq ta’limi vazirligi tomonidan tasdiqlangan umumiy o‘rta 

ta’limning davlat ta’lim standartlari va ular asosida ishlab chiqilgan ( aqli zaif bolalar 

uchun) maxsus taʼlim talablariga mos bilim olishini ta’minlash maqsadida hamda 

“Ta’lim to‘g‘risidagi”, “Bolalar huquqlarining kafolati to‘g‘risida” O‘zbekiston 

Respublikasida “Nogironlarni ijtimoiy himoya qilish toʻgʻrisidagi” qonunlarga 

asoslanib, bugungi kunda aqli zaif bolalarni har tomonlama “Pedagogik o‘rganish” 

bizning asosiy maqsadimiz hisoblanadi. Bundan tashqari 1929-yilda O‘zbekiston 

Respublikasi Markaziy Ijroiya qo‘mitasi raisi Yo‘ldosh Oxunboboyev tashabbusi bilan 

nuqsonli bolalar uchun Toshkent shahrida “Aqliy va jismoniy rivojlanishida 

kamchiliklari bo‘lgan bolalarni oʻqitish va tarbiyalash va ishga joylashtirish haqidagi” 

qaror qabul qilindi. Ushbu tashabbusdan so‘ng nuqsonli bolalarga e’tibor birmuncha 

kuchaydi. 

Didaktik o‘yinlar pedagogik faoliyatning ajralmas qismi hisoblanadi. Ular 

bolaning e’tibor, xotira, tafakkur, nutq, motor va ijtimoiy ko‘nikmalarini 

rivojlantirishga xizmat qiladi. Aqli zaif bolalar - intellektual rivojlanishi yoshga mos 

normalaridan past bo‘lgan bolalardir. Ularning rivojlanishida nutq sustligi, diqqatning 

tarqoq va qisqa bo‘lishi, xotira va tafakkur qobiliyatining cheklanganligi, ijtimoiy 

ko‘nikmalarning yaxshi rivojlanmaganligi kuzatiladi. Didaktik o‘yinlar bolalarning 

psixologik rivojlanishiga ham ijobiy ta’sir ko‘rsatadi, stressni kamaytiradi va 

emotsional barqarorlikni oshiradi. Shu sababli, psixologik jihatdan to‘g‘ri tanlangan 

o‘yinlar bolaning shaxsiy rivojlanishiga katta yordam beradi. 

Didaktik o‘yinlarga misol sifatida quyidagilarni keltirish mumkin ; 

1. Kognitiv o‘yinlar - mantiqiy fikrlash, umumiy bilish jarayonlarini rivojlantiradi. 

2. Motor o‘yinlar - qo‘l motorikasini rivojlantiradi hamda koordinatsiyani 

oshiradi. 

3. Nutqni rivojlantirish o‘yinlari - so‘z boyligini oshiradi, hikoya qilish 

ko‘nikmalarini shakllantiradi. 

4. Guruhli ( frontal) o‘yinlar - guruhda ishlash, navbat bilan harakat qilish va 

jamoaviy qaror qabul qilish ko‘nikmalarini mustahkamlaydi². Didaktik o‘yinlarni 

tanlashda bolaning yoshi, rivojlanish darajasi, qiziqish va ehtiyojlari, mashg‘ulotning 

maqsadi va mashg‘ulot turi (guruh yoki individual) hisobga olinadi..Guruhli 

mashg‘ulotlar bolalarning ijtimoiy ko‘nikmalarini mustahkamlaydi, birgalikda ishlash, 

qaror qabul qilish qobiliyatini rivojlantiradi.Shu bilan birga, individual yondashuv, 

o‘yinlarni bolaning ehtiyojlariga moslashtirish va vizual-taktik materiallardan 

foydalanish samaradorlikni oshiradi. Didaktik o‘yinlar aqli zaif bolalarda kognitiv 

vazifalarni mustaqil bajarish ko‘nikmasini oshiradi, nutq va so‘z boyligini 

rivojlantiradi, ko‘nikmalarini yaxshilaydi³. 

Nuqsonga ega boʻlgan bolalar bilan korreksion ishlarni erta boshlash nuqsonni 

tezroq aniqlash hamda davolash imkonini beradi. Bundan tashqari aqliy qoloqlikni 

aniqlash hamda uni psixologik va pedagogik jihatdan diagnostika qilish ham muhim 

hisoblanadi. Aqli zaif bolalar oila muhitida yoki sog‘liqni saqlash tizimiga qarashli 

bo‘lgan maxsus yaslilarda (Yasli - 0-3 yoshli bolalar tarbiyalanadigan va parvarish 

qilinadigan maktabgacha ta’lim muassasasi) maxsus dastur asosida tarbiyalanadi⁴. 

Ayni paytda respublikamizda aqli zaif bolalar uchun maxsus maktablardan 90% 

ini maktab - internatlari tashkil etmoqda.  

Xulosa qilib aytganda, aqli zaif bolalar bilan korreksion-pedagogik ish tizimida 

didaktik o‘yinlar: 

Bolalarning kognitiv, nutqiy, motor va ijtimoiy rivojlanishini qo‘llab-quvvatlaydi. 

Bolalarning o‘quv faoliyatiga qiziqishini oshiradi va mustaqil fikrlash ko‘nikmalarini 

shakllantiradi. Psixologik barqarorlikni ta’minlaydi, stressni kamaytiradi va 

motivatsiyani kuchaytiradi. Bundan tashqari didaktik o‘yinlar bolalarning kognitiv 

jarayonlari - idrok, diqqat, xotira va tafakkurning bosqichma-bosqich rivojlanishini 

ta’minlash bilan birga, nutqiy faollikni kuchaytiradi, mayda va yirik motorikaning 

shakllanishiga ijobiy ta’sir ko‘rsatadi hamda ijtimoiy moslashuv jarayonini 

yengillashtiradi⁵.  

Aqli zaif bolalar bilan olib boriladigan korreksion-pedagogik ish tizimida didaktik 

o‘yinlardan foydalanishni takomillashtirish bo‘yicha tavsiyalar: 

1. Didaktik o‘yinlarni interaktiv texnologiyalar bilan yanada boyitish. 

2. Individual va frontal mashg‘ulotlarga integratsiya qilish 

3. O‘yinlarni muntazam monitoring qilish va natijalarni baholash 

4. Vizual va taktil materiallardan keng foydalanish⁶. 

